Непатрэбны разлад
Сцэнарый тэатральнай пастаноўкі
 (Па сюжэце рускай народнай казкі “Крылаты, махнаты ды маслены”)
Задачы:  
-развіваць сцэнічнае майстэрства,
 -выхоўваць імкненне сябраваць, 
 -выхоўваць мэтанакіраванасць: памкненне  даводзіць да канца паручаную справу, 
-заахвочваць да гутаркі на беларускай мове.
Героі: Крылаты Верабей, Махнатая Мышка, Маслены Блін, Ліса, Апавядальнік.
(Заслона адчынена, на сцэне размешчаны тры міні-сцэны: 1. “У лесе”;  2.“У хаце: стол і  печка з чыгунком”; 3.“На дрывотні з паленам”. Героі  займаюмаюцца сваімі справамі: верабей на сцэне №1, мышка на сцэне №3, блін на сцэне №2. За заслонай гаворыць апавядальнік. Усе героі пад час сваёй гаворкі выконваюць адпаведныя дзеянні. )
Апавядальнік:
Тры сябры жылі –былі,
Дружбу даўнюю вялі.
Кожны меў свой абавязак,
У хаце быў заўжды парадак.
Верабей:
Я - Крылаты Верабей,
Спрытны я, эге-ге-гей!
Па лясочку я лятаю,
Для вячэры ўсё збіраю:
І грыбочкі, і стручочкі,
Ягады і жалудочкі.
Для сяброў стараюся,
Зранку ўвіхаюся.
Мышка:
Я - Махнаценькая Мыш,
І зусім я не малыш.
Бо сяку я дровы ўдала,
У печцы каб заўжды шугала,
Каб варылася капуста,
На стале было каб густа.
Для сяброў стараюся,
Зранку ўвіхаюся.
Блін:
А я – Маслены Блінок.
Акунуся ў чыгунок,
Каб сыцейшай была каша,
І тлусцейшай ежа наша.
Для сяброў стараюся,
Зранку ўвіхаюся.
(Блін ставіць на стол чыгунок , прыходзяць сябры, сядаюць за стол, ядуць. За заслонай чытае апавядальнік. )
Апавядальнік:
Так сябры штогод жылі,
Лад і мір ў іх былі.
Разам елі, разам спалі,
Разам справы планавалі.
Але раз  пра лад забыліся,
І сур’ёзна пасварыліся.
Верабей: (ускоквае, бразгае лыжкай па стале)
Мне абрыдла ўжо лятаць,
Увесь дзянёчак працаваць!
Няма часу адпачыць,
Сон пад кусцікам сасніць!
Апавядальнік:
Ну і Блін не стаў маўчаць.
Блін: (дэманстратыўна ўстае, разварочваецца)
Годзе ля пліты стаяць!
З раніцы і да вячорка
Я кручуся,  нібы пчолка.
Мышка:
Найцяжэй то я працую:
Сваіх зубкаў ужо не чую.
Трэскі цэлы час грызу.
До! Змарылася! Пайду!(Ідзе да печкі.)
Буду суп цяпер варыць,
Каб лягчэй было мне жыць.
Верабей: (Ідзе на сцэну №3)
А я дровамі займуся.
І ўпэўнен – не стамлюся.
Лёгка дзюбай іх рассеч,
Каб ярчэй гарэла печ.
Блін: (бярэ кошык, ідзе на сцэну №2)
Ну, што ж, братцы, тады я 
У лясок пайду зрання.
З сабой кошык я вазьму,
І паўнюткі набяру.
Апавядальнік:
Так  у сварцы разышліся ,
А назаўтра прыняліся
Кожны за чужую справу,
Толькі ўсё пайшло няўдала.
Блін: (ідзе, спявае)
Я – Блінок, маслены бок,
Я зусім не абібок.
Па лясочку я гуляю, 
І ў кошык ўсё збіраю.
(За кустом з’яўляецца Ліса, не бачыць Бліна. )
Ліса:
Чый гэта прыемны пах
Мне пачуўся ў кустах?
(Заўважае бліна.)
Гэта ж Маслены Блінок!
Кусану яго за бок!
 (Звяртаецца да Бліна.)
Добры дзень,  духмяны Блін!
Што ты робіш тут адзін?
Блін:
Добры дзень, Ліса-кума!
На абед збіраю я 
І грыбочкі, і лісточкі,
Ягады і жалудочкі.
Ліса:
Ты кідай чужую справу – 
Цябе з’есці маю права!
(Накідваецца на блін, “адкусвае” ад яго кусочак. )
Блін:
Ой, Лісічка, што ты, што!?
Ай-ай-ай, за што, за што!?
Ліса:
Што сяброўства не шануеш,
Сваю справу не пільнуеш!
Блін:
Добра, Ліска, ужо пайшоў
Я дадому, да сяброў.
Буду суп ізноў варыць,
І сябрамі даражыць! (Хаваецца за заслонай)
Апавядальнік:
А тым часам каля хаты
Стогне  Верабей Крылаты.
Верабей:
Ой, як носік мне баліць!
Замарыўся ўжо так жыць.
Цяжка дровы  секчы дзюбай,
Не хачу болей! Не буду!
Лепш мне лётаць на раздоллі
І прыносіць харчоў  уволю. (Хаваецца за заслонай.)
Апавядальнік :
А ў хаце Мышка плача.
Мышка.
Ох, якая няўдача!
Я хацела суп зварыць,
І тлусцей яго зрабіць.
Паашпарвалася ўся.
Не выходзіць суп – бяда.
Пайду лепш я на дрывотню ,
Разгрызу паленаў сотню. (Хаваецца за заслонай.)
Апавядальнік:
Пасля гэтага сябры
Вырашылі назаўжды.
(Сябры выходзяць разам, узяўшыся за рукі.)
Верабей:
Першым чынам, не сварыцца,
І пра спрэчкі ўсе забыцца!
Блін:
Па-другое, сябраваць,
І ніколі не злаваць!
Мышка:
І, па-трэцяе, запомні:
Сваю справу ты выконвай!
На другога не ківай,
Адгаворак не шукай!
Без сяброў, без сваёй справы
Не патрэбны і забавы!
Апавядальнік (выходзіць з-за заслоны):
Бо ў жыцці заўсёды так:
Без сяброў – ну, а ніяк! 
За чужое не бярыся,
Пра сваё ты клапаціся!
(Героі  разам сядаюць піць чай, заслона зачыняецца.)


























 


